
It-Taqsima tal-Wirt Kulturali ta’ Qiegħ il-Baħar fi ħdan Heritage Malta għadha kemm żiedet lill-HMS Olympus mal-lista ta’ siti 

f’qiegħ il-baħar li l-pubbliku jista’ jesperjenza fil-mużew virtwali tagħha, mill-kumdità tad-dar. Ikkummissjonat 95 sena ilu, dan 

is-sottomarin intilef traġikament fl-eqqel tat-Tieni Gwerra Dinjija. It-telfa tiegħu hija l-akbar waħda fl-istorja tas-sottomarini 

tal-Flotta Rjali u tixhed ir-riskji kbar li ttieħdu biex f’Maltajibqgħu jaslu l-provvisti meħtieġa. 

Il-mużew virtwali Underwater Malta nħoloq biex jingħelbu l-ostakli fiżiċi li jxekklu l-wirt kulturali ta’ qiegħ il-baħar ta’ Malta 

milli jkun aċċessat b’modusa’. Permezz ta’ ritratti ta’ riżoluzzjoni għolja meħuda direttament mill-bugħaddasa biex jiġu 

ġġenerati mudelli 3D, il-pjattaforma twassal siti mhux faċilment aċċessibbli, bħall-HMS Olympus, għand udjenzi madwar id-

dinja kollha.  

Il-pożizzjoni ta’ Malta fiċ-ċentru tal-Mediterran ittrasformat il-gżira f’bażi kruċjali tal-Alleati waqt it-Tieni Gwerra Dinjija. Waqt 

li l-Assi żiedu l-attakki mill-ajru u t-tqegħid ta’ mini madwar il-portijiet, is-sottomarini saru vitali f’dak li beda jissejjaħ il-Magic 

Carpet Service. Fost dawn kien hemm l-HMS Olympus, sottomarin tal-klassi Odin iddisinjat għal rondi fit-tul u aktar tard 

mgħammar biex iġorr merkanzija essenzjali. 

Sa Mejju tal-1942, l-HMS Olympus kien qed iġorr mhux biss fuel u munizzjon imma wkoll membri tal-ekwipaġġ ta’ sottomarini 

oħrajn. Fis-sigħat bikrin tat-8 ta’ Mejju tal-1942, ftit biss wara li telaq mill-Port il-Kbir bi 98 baħħar abbord, inkluż l-ekwipaġġ 

tas-sottomarini P36 u P39, is-sottomarin laqat mina. Bl-isplużjoni, daħal ammont kbir ta’ ilma fil-bastiment u nqatgħu s-sistemi 

ta’ komunikazzjoni. L-HMS Olympus għereq f’temp ta’ kwarta. Disa’ membri tal-ekwipaġġ biss salvaw mill-għawma iebsa ta’ 

ħames sigħat lura lejn l-art, biex b’hekk din saret l-akbar traġedja tas-sottomarini fit-Tieni Gwerra Dinjija u fl-istorja tas-

sottomarini tal-Flotta Rjali. 

Il-fdalijiet ġew skoperti fl-2011 permezz ta’ stħarriġ mill-Università ta’ Malta u s-Sovrintendenza tal-Patrimonju Kulturali. Is-

sottomarin, li jinsab wieqaf f’fond ta’ 115-il metru, madwar 4 kilometri ’l barra mill-Port il-Kbir, għadu jġorr traċċi viżibbli tal-

aħħar mumenti tiegħu: il-kanun tal-gverta mdawwar ’il fuq, il-bokkaport tat-torri tal-kontroll miftuħ – il-post minn fejn ħarbu 

dawk li baqgħu ħajjin. Fil-bażi tiegħu hemm plakka kommemorattiva mqiegħda minn Heritage Malta fl-2017 li s-sena li 

għaddiet tnaddfet mill-ħaxix li kien kiber fuqha. 

Issa, bil-mudell dettaljat tat-Taqsima tal-Wirt Kulturali ta’ Qiegħ il-Baħar, il-pubbliku jista’ jesperjenza l-HMS Olympus 

virtwalment, opportunità li qabel kienet riservata biss għall-bugħaddasa mħarrġa. Idħol hawn biex iżżuru: 

https://underwatermalta.org/discover/hms-olympus/. 

